
Malavatikritam Shri Krishna Stotram

માલાવતિકૃતં શ્રીકૃષ્ણસ્તોત્રમ્

માલાવત્યુવાચ ।
વન્દે તં પરમાત્માનં સર્વકારણકારણમ્ ।
વિના યેન શવાઃ સર્વે પ્રાણિનો જગતીતલે॥ ૯॥
નિર્લિપ્તં   સાક્ષિરૂપં ચ સર્વેષાં સર્વકર્મસુ ।
વિદ્યમાનં ન દૃષ્ટં ચ સર્વૈઃ સર્વત્ર સર્વદા॥ ૧૦॥
યેન સૃષ્ટા ચ પ્રકૃતિઃ  સર્વાધારા પરાત્પરા ।
બ્રહ્મવિષ્ણુશિવાદીનાં પ્રસૂર્યા ત્રિગુણાત્મિકા॥ ૧૧॥
જગત્સ્રષ્ટા સ્વયં બ્રહ્મા નિયતો યસ્ય સેવયા ।
પાતા વિષ્ણુશ્ચ જગતાં સંહર્ત્તા શઙ્કરઃ સ્વયમ્॥ ૧૨॥
ધ્યાયન્તે યં સુરાઃ સર્વે મુનયો મનવસ્તથા ।
સિદ્ધાશ્ચ યોગિનઃ સન્તઃ સન્તતં પ્રકૃતેઃ પરમ્॥ ૧૩॥
સાકારં ચ નિરાકારં પરં સ્વેચ્છામયં વિભુમ્ ।
વરં વરેણ્યં વરદં વરાર્હં વરકારણમ્॥ ૧૪॥
તપઃફલં તપોબીજં તપસાં ચ ફલપ્રદમ્ ।
સ્વયન્તપઃસ્વરૂપં ચ સર્વરૂપં ચ સર્વતઃ॥ ૧૫॥
સર્વાધારં સર્વબીજં કર્મ તત્કર્મણાં ફલમ્ ।
તેષાં ચ ફલદાતારં તદ્બીજં ક્ષયકારણમ્॥ ૧૬॥
સ્વયન્તેજઃસ્વરૂપં ચ ભક્તાનુગ્રહવિગ્રહમ્ ।
સેવાધ્યાનં ન ઘટતે ભક્તાનાં વિગ્રહં વિના॥ ૧૭॥
તત્તેજો મણ્ડલાકારં સૂર્યકોટિસમપ્રભમ્ ।
અતીવ કમનીયં ચ રૂપં તત્ર મનોહરમ્॥ ૧૮॥
નવીનનીરદશ્યામં શરત્પઙ્કજલોચનમ્ ।

શરત્પાર્વણચન્દ્રાસ્યમીષદ્ધાસ્યસમન્વિતમ્॥ ૧૯॥
કોટિકન્દર્પલાવણ્યં લીલાધામ મનોહરમ્ ।
ચન્દનોક્ષિતસર્વાઙ્ગં  રત્નભૂષણભૂષિતમ્॥ ૨૦॥
દ્વિભુજં મુરલીહસ્તં પીતકૌશેયવાસસમ્ ।
કિશોરવયસં શાન્તં રાધાકાન્તમનન્તકમ્॥ ૨૧॥
ગોપાઙ્ગનાપરિવૃતં  કુત્રચિન્નિર્જને વને ।
કુત્રચિદ્રાસમધ્યસ્થં રાધયા પરિષેવિતમ્॥ ૨૨॥
કુત્રચિદ્ગોપવેષં ચ વેષ્ટિતં ગોપબાલકૈઃ ।
શતશ‍ૃઙ્ગાચલોત્કૃષ્ટે  રમ્યે વૃન્દાવને વને॥ ૨૩॥
નિકરં કામધેનૂનાં રક્ષન્તં શિશુરૂપિણમ્ ।
ગોલોકે વિરજાતીરે પારિજાતવને વને॥ ૨૪॥
વેણું ક્વણન્તં મધુરં ગોપીસમ્મોહકારણમ્ ।
નિરામયે ચ વૈકુણ્ઠે કુત્રચિચ્ચ ચતુર્ભુજમ્॥ ૨૫॥
લક્ષ્મીકાન્તં પાર્ષદૈશ્ચ સેવિતં ચ ચતુર્ભુજૈઃ ।
કુત્રચિત્સ્વાંશરૂપેણ જગતાં પાલનાય ચ॥ ૨૬॥
શ્વેતદ્વીપે વિષ્ણુરૂપં પદ્મયા પરિષેવિતમ્ ।
કુત્રચિત્સ્વાંશકલયા બ્રહ્માણ્ડબ્રહ્મરૂપિણમ્॥ ૨૭॥
શિવસ્વરૂપં શિવદં સ્વાંશેન શિવરૂપિણમ્ ।
સ્વાત્મનઃ ષોડશાંશેન સર્વાધારં પરાત્પરમ્॥ ૨૮॥
સ્વયં મહદ્વિરાડ્રૂપં વિશ્વૌઘં યસ્ય લોમસુ ।
લીલયા સ્વાંશકલયા જગતાં પાલનાય ચ॥ ૨૯॥
નાનાવતારં બિભ્રન્તં બીજં તેષાં સનાતનમ્ ।
વસન્તં કુત્રચિત્સન્તં યોગિનાં હૃદયે સતામ્॥ ૩૦॥
પ્રાણરૂપં પ્રાણિનાં ચ પરમાત્માનમીશ્વરમ્ ।
તં ચ સ્તોતુમશક્તાઽહમબલા નિર્ગુણં વિભુમ્॥ ૩૧॥
નિર્લક્ષ્યં ચ નિરીહં ચ સારં વાઙ્મનસોઃ પરમ્ ।
યં સ્તોતુમક્ષમોઽનન્તઃ સહસ્રવદનેન ચ॥ ૩૨॥

પઞ્ચવક્ત્રશ્ચતુર્વક્ત્રો ગજવક્ત્રઃ ષડાનનઃ ।
યં સ્તોતું ન ક્ષમા માયા મોહિતા યસ્ય માયયા॥ ૩૩॥
યં સ્તોતું ન ક્ષમા શ્રીશ્ચ જડીભૂતા સરસ્વતી ।
વેદા ન શક્તા યં સ્તોતું કો વા વિદ્વાંશ્ચ વેદવિત્॥ ૩૪॥
કિં  સ્તૌમિ તમનીહં ચ શોકાર્ત્તા સ્ત્રી પરાત્પરમ્ ।
ઇત્યુક્ત્વા સા ચ ગાન્ધર્વી વિરરામ રુરોદ ચ॥ ૩૫॥
ઇતિ બ્રહ્મવૈવર્તપુરાણે બ્રહ્મખણ્ડે અષ્ટાદશાધ્યાયાન્તર્ગતં

માલાવતિકૃતં શ્રીકૃષ્ણસ્તોત્રં સમાપ્તમ્ ।
બ્રહ્મવૈવર્તપુરાણ । બ્રહ્મખણ્ડ । અધ્યાય ૧૮/૧૫॥ ૯-૩૫॥

